
„СЕПАК, СÈ ТРЕБА ДОПРВА ДА СЕ РЕЧЕ“,  
ЗАШТО „ВО ДОПИР СО ЉУБОВТА,   
СЕКОЈ СТАНУВА ПОЕТ“

„Во љубовта и поезија, сè е речено, а сепак, сè треба допрва да 
се рече“, како што истакна во една пригода Блаже Конески. Во голе-
мината на овие негови зборови, не еднаш сме се увериле преку исчи-
тувањето на современата македонска поезија. Впрочем, се уверивме и 
во 2014 година кога беше објавен антологискиот избор „Од копнеж до 
ерос“, со кој македонското љубење се појави и во препев. И тогаш, веќе 
се согледа потребата македонските лирски воздишки да се објават и во 
едно македонско издание посветено на љубовта и сепак, сè допрва (и 
одново) да се рече.

Во изминатата деценија, и со новите дела на претходно етабли-
раните македонски поети со активен творечки опус и со појавата на 
нови пера и поетики, се чини се потврди Платоновата мисла дека „Во 
допир со љубовта, секој станува поет“. И затоа, во оваа 2024 година, 
кога се навршуваат 90 години од раѓањето на Петре М. Андреевски, 
авторот на „Дениција“ – стихозбирката којашто македонската крити
ка ја означи како химна на космичката љубов, химна на жената и 
татковината и златна книга на македонскиот модернизам, силна е 
потребата и решеноста да се приреди овој избор. Затоа што ритамот на 
таа химна непрекинато пулсира во македонското срце и во македон-
ската поетска реч и во сиот период потоа, до денес. Оттука, чувству-
ваме не само потреба, туку и обврска да го синтентизираме она што е 
конкретна потврда на тој ритам. Како прилог и кон вреднувањето на 
современата македонска поезија, и кон согледувањето на книжевната 
традиција во којашто „ништо не е повидливо / и ништо не е поприсут-
но од твоето отсуство“, а љубењето е калемење „светлина на мракот“ и 

5



Весна Мојсова-Чепишевска и Иван Антоновски

6

топење „снегови фатени во движење“. Затоа што македонскиот поет е 
и „единствен сведок / за бакнежот меѓу металот и громот“.

Но, и како пофалба не само на поезијата, туку и на љубовта. За-
тоа што и во услови на едно неверојатно забрзано живеење и на една 
интензивна комуникација преку инстант-пораките испратени како 
СМС, Вибер или преку социјалните мрежи, или оние малку подолгите 
како електронско муабетење преку електронска пошта, сепак, љубов-
та, своето вистинско упориште во текст го наоѓа токму во поезијата. 

Прочитот на овој избор, можеби и ќе овозможи да се дојде до 
одговор на прашањето „Како се љуби на македонски?“, но и на пра-
шањето „Како се љуби во македонскиот книжевен простор?“, затоа 
што овде се лирските воздишки и на македонски поети што создаваат 
(и) на други јазици, препеани на македонски јазик.

*  *  *

При размислувањето за овој предговор, одново доминираше 
мислата дека научните дела им пркосат на уметничките зашто „вис
тината е предмет на едните, а убавината предмет на другите, макар 
што првите не се лишени од димензијата убавина, како што и вторите 
не се лишени од димензијата вистина“1.

Затоа, овој предговор не претендира да ја каже сета вистина, но 
првенствено е само обид одново да им се понудат на македонските чи-
татели размисли врзани со чинот на љубењето и чинот на изразување 
и овековечување на љубовта во лирски воздишки, преку овој избор 
на македонската љубовна лирика. Но, ставови вистинити по однос на 
убавината што тие стихови ја носат. „Научните дела го имаат светот 
и човекот како предмет; уметничките, од своја страна, се ограничува-
ат на светот на интерсубјективните односи. Светот на уметностите“, 
вклучувајќи го тука и светот на поетскиот збор, „е своевидно удвоју
вање на постојниот свет; светот на науката е своевидно читање/интер-
претирање на тој свет“ (Вангелов, 2001: 28).

1  Вангелов, Атанас: .„Творештвото на јазикот“ во Слободата на јазикот 
во творештвото (Зборник од научниот собир на МАНУ, одржан на 22 март 2000), 
МАНУ, Скопје, 2001, 28.

Се надеваме дека со овој избор понудуваме приказ и на самата 
македонска современа поезија, создадена, односно објавена во пери-
одот од завршувањето на Втората светска војна до денес, поразличен 
од оние што беа понудени досега, бидејќи определбата да го издвоиме 
само она македонско поетско писмо сврзано со љубовта, и тоа не само 
како мотив или тематска определба, туку и како движечка сила на 
создавањето на стиховите, ни овозможи овојпат, со мал дел од твореч-
киот опус да претставиме не само автори кои веќе се етаблирани во 
македонскиот поетски канон, туку и автори кои сè уште го изодуваат 
или го пробиваат својот пат под македонското книжевно небо, како и 
поети кои беа подзаборавени или недоволно вреднувани во македон-
скиот книжевен простор.

А љубовта е еден вид метафизичко единство на праелементи 
кои ја чинат душата, вели Ферид Мухиќ во предговорот кон изборот на 
македонската љубовна поезија од 2008 година под наслов „МИЛИНА 
– 77 запирања на здивот“2. Таа е „амалгам на нејзините бестелесни ква-
литети; таа е вонвременски печатен восок, единствената супстанција 
во којашто е скриена тајната на лекот против сеопштата минливост 
на овој свет. Само во љубовта – само додека љубиме! – кобната равен-
ка се пресвртува во наша полза, само тогаш повеќе живот се влева во 
нас, отколку што истечува од нас; само во љубовта и во ништо друго, 
повеќе добиваме отколку што губиме! И само во љубовта истечениот 
живот не оди залудно, туку се влева во другиот, во љубениот/љубена-
та. Љубовта не затвора, туку отвора, не за да попречи губење туку за да 
зголеми заемно подарување.“ (Мухиќ, 2008: 6).

Оттука, веруваме дека и со овој избор, имаме што ново да каже-
ме и искрено се надеваме дека и успеавме во тоа, бидејќи овој избор 
имаше за цел да е и тематско препрочитување на современата маке-
донска поезија.  Имено, колку силно може да се љуби на македонски 
(јазик) покажа токму „Дениција“ на Петре М. Андреевски која излезе 
во 1968 година. Кога се говори за Андреевски, и тоа не само за оваа не-
гова збирка, туку за целокупното негово дело, тогаш со должна почит  
велиме дека станува збор за дело кое не само што ја смени свеста за 

2  МИЛИНА – 77 запирања на здивот, Табернакул, Скопје, 2008.

литературата кај македонскиот читател, кое не само што иницираше 
цели генерации кои се угледуваа на тој модел, туку ја смени и маке-
донската критичка свест.

Од друга страна, многу смело и отворено можеме да констати-
раме дека ова љубење ги имаше вистинските почетоци во поетското 
писмо на Кочо Рацин (Коста Солев), па се чини неслучајно и овој избор 
се објавува кога се навршуваат 85 години од неговата објава по која 
денес е најпознат – неговите „Бели мугри“. И покрај тоа што беше на-
пишано на српскохрватски јазик3,  љубовното писмо на Рацин што ѝ 
претходеше на таа книга покажа како се љуби на македонски (начин). 
Зашто во далечната 1928 година, точно 40 години пред „Дениција“ на 
Андреевски, Рацин преку дописките, а потоа и преку ракописната 
збир ка „Антологија на болката“ ни остави стихови инспирирани од 
жената и изречени како нејзина прослава кои извонредно ги преведе 
Гане Тодоровски:

„Го земам твоето име како мое, а затоа ти подарувам бес-
мртност, кондензиран воздив по тебе, Антологија на болката ... 
и мое портре ако побараш ... Капка крв од моето тело и душа – ја 
имаш веќе ... Моето идно име – ме врзува засекогаш со тебе ...

... Прости ми или проколнувај – сеедно.
А јас сè љубам, сè проштавам, и сè заборавам ...“
                  (од дописка бр. 15)4

3  Во македонската литературна наука за Рациновото творештво што не 
е создавано на македонски јазик се употребува синтагмата творештво на срп
скохрватски јазик. Таков јазик, заеднички за Србите и Хрватите, фигурираше до 
распаѓањето на СФРЈ. Во времето кога Рацин твори и дејствува, тој пишува на 
српскохрватски јазик, официјален јазик на тогашното Кралство Југославија. Од 
денешен аспект и покрај тоа што јазикот на тоа негово творештво е поблизок до 
денешниот српски отколку до денешниот хрватски јазик, и понатаму ја користи-
ме синтагмата српскохрватски јазик, па и српскохрватска лирика како определба 
на тоа негово творештво.

4  Најпрвин Блаже Ристовски во „Кочо Рацин – историско-литературни 
истражувања“ (Скопје, 1983) ги предава во оригинал, а потоа Гане Тодоровски 
истите ги препејува во првиот од шесте тома (Рацин, Наша книга, Скопје, 1987) под 
наслов „Поезија“ и тоа благодарение, како што вели самиот на „Рациновиот кали-
графски ракопис, вонредно читлив и речиси беспрекорно јасен“, кој му помогнал 
без тешкотии „да изврши и расчитување на овие картички“ (1987: 302). 

Во своите дописки тој не создавал поезија, тој, едноставно, ѝ 
пишувал на онаа која ја сакал и обожувал, на онаа која ја посакувал. 
А таа, која со ништо не му дала знак, која на никаков начин не му воз-
вратила, таа, која останала нема на неговите воздишки, ги собирала 
грижливо и ги чувала тајно. 

Еден свој вид еписторална форма негува и Петре М. Андреевски 
во својата збирка „Дениција“. Пеејќи за Дениција, тој метафорички го 
обликува својот чудесен универзум од љубовни, фолклорни, митски и 
татковински мотиви, во кои љубовта, сепак, го има централното место 
како „двигител, акција, сознание, радост, недостиг, патило, смрт“5. Се-
пак, петте писма се и еден вид потврда за потребата на поетот да дојде 
до нејзиното срце преку текстот и тогаш кога станува свесен дека ја 
губи неповратно, дека ја губи засекогаш. Зашто додека (ѝ) пишува, по-
етот се чувствува слободен. Впрочем, соговорникот е скоро замислен 
и во една таква состојба исчезнуваат сите пречки и кочници, па затоа 
се кажува и она што не се сакало/смеело да се каже:

„Беше тоа еден ден што траеше цела година.“
    (од „Трето писмо“)

„Една година останав да се бранам од себеси
како мразот што се брани од својата нежност.
Една година ти без мене, јас без себе.“
    (од „Четврто писмо“)
„Те барав, те барав, во сè и сешто,
Те барав, а барајќи можев само да те сретнам,
но не и да те најдам, но не и да те најдам.“
    (од „Петто писмо“)

А нешто повеќе од цел век пред Андреевски и нешто повеќе од 
половина век пред Рацин или поточно во 1858 година, три извонредни 
љубовни песни ни остави и Константин Миладинов. Напишани на него-

5  Тодоровски, Гане: „Возвишен поклоник на еротиката“ во Дениција, 
Скопје, 1991.

виот роден, струшки дијалект, стиховите од „Бисера“, „Голапче“ и „Же-
лање“ излегуваат во цариградското списание „Български книжици“.

Читани од денешен аспект, тие може да се доживеат и како 
триптих на љубовта. Стиховите во „Бисера“ најблиску го следат на-
родниот модел на пеење, а истакнувањето на името на саканата и во 
насловот на песната и на самиот почеток во секоја строфа не значи 
само обраќање, туку многу повеќе „извик полн возбуда“6, вели Блаже 
Конески (1989: 20). Во втората песна поетот употребува толку обично 
и толку галовно обраќање до убава девојка или млада жена, така што 
со тоа обраќање тој ја искажува својата „страсна желба да погали со 
збор и со рака“ (Б. Конески, 1989: 22) која се дополнува и објаснува од 
минијатурата „Желање“:

„Кога ќе доит при мене?
Кога ќе седнит до мене?
Така си велеф ката ден.

Ја кога дојде у мене –
Как ќе излеза пред неа?
Да не би дошла никога!“

Се надеваме дека овој избор при чија подготовка клучен кри-
териум ни беше уметничката вредност на љубовните стихови од ма-
кедонските поети, претставува и приказ на развојот на македонското 
љубовно писмо, од она врз кое клучно влијание имаше фолклорот со 
готовиот образец и фиксираните епитети на македонскиот народен 
гениј, до ова што се создава денес – писмо со изразен индивидуализам 
кој не знае за поставување некакви бариери во изразот или срамување 
од интимноста.     

Апстракцијата е патот до елементарното, до елементот, вели 
Пол Хатвани во својот есеј за експресионизмот7. Елементот пак не 

6  Миладинов, Константин: Поезија (читање на Блаже Конески), Мисла, 
Скопје, 1989.

7  Hatvani, Paul: „Esej o ekspresionizmu“ vo Konstantinović, Zoran: Ekspre
sionizam, Obod, Cetinje, 1967, 145-150.

знае за компромис, тој постои за себе, во себе, од себе, тој едноставно 
постои. Всушност единствено елементот дејствува со самото свое по-
стоење. Така, на пример, тој се остварува во идејата за женственоста. 
„Човекот создава – жената постои; човекот се докажува пред светот со 
својата свест – жената го докажува светот.“ (Хатвани, 1967: 146). Токму 
од овие релации елементот го добива духовниот рефлекс од жената, 
а експресионизмот сетилната релација кон полот. А бидејќи уметни-
кот живее во една вечна спротивставеност со материјата, оваа женска 
материја (елементот) станува праизвор на зголемената машкост на 
поетот и воопшто на уметникот. „Човекот е диференциран; уметникот 
е поголема човечка потенција, а експресионистот е најголема човечка 
потенција. Жената е елемент. А на почетокот постоеше елементот.“ 
(Хатвани, 1967: 146).

Таква улога има жената во стиховите на македонските поети. 
Но каков е мажот во стиховите на македонските поетеси? Половина 
вистинит, а половина, речиси во целост имагинарен – онаков каков 
што тие го доживуваат, посакуваат или замислуваат – растргнат меѓу 
она што е и женската (идеализирана) претстава за она што тој треба да 
биде. Токму затоа, дури и опеаниот неверен маж е неотуѓив од поете-
сата што пишува за него, оти во песната, тој е онаков каков што таа го 
(пре)создава. Неретко, тој е оној што се чека, оној што заминал (или ни-
когаш не дошол, којзнае) или оној кој се посакува да се задржи до себе 
за да не замине, но независно од тоа, независно дали е само копнеж, 
минато, животен сопатник, љубовник или само илузија во светот на по-
етесата, тој е љубен. И тогаш кога е причинител на радост, и тогаш кога 
е создавач на болка, македонската поетеса за мажот пишува со љубов 
која трае и не бледнее. Понекогаш, македонските поетеси пишуваат и 
многу похрабро за мажот, со многу посуштинско и подлабоко прови-
рање во интимноста, отколку македонските поети за жената.

Впрочем, пред нас стои поезија во која жената / мажот е нејзи-
ното потекло и утока, таа е ,,внатрешно око“, разум, граматика и јазик 
во разговорот со светот. Притоа имаме едно екстатичко расположение 
и на лирскиот и на творечкиот субјект, еден екстатички возвишен ду-
шевен живот, зашто се работи во крајна смисла за интимистичка ли-

рика. Затоа, толку силно е воочлив процесот на интериоризацијата под 
кој се подразбира процесот на апстрахизацијата во засилен степен, 
како и процесот на специфичната симболизација и метафоризација, 
со кои истовремено се проширува кругот на референци и во поетските 
слики и во поетските идеи. Пред нас стојат стихови на поети и поетеси 
кои сигурно прочитале, како што вели Влада Урошевиќ во предгово-
рот кон збирката песни во проза на Владимир Мартиновски „Побрзај 
и почекај“8, илјадници песни на оваа вечна тема – и сепак решиле за 
миг да ја заборават за да ја напишат својата. Овој избор се обидува да 
покаже стихови кои „ја слават метаморфозата на светот под влијание 
на љубовта“ и „магијата на љубовта која успева секогаш одново да го 
промени светот“ (Урошевиќ, 2011: 7).

Посебното место што го има љубовната и еротската поезија, е 
заради тоа што таа се доживува како еден процес на ,,откривање на 
душата“, како состојба која го прифаќа витменовското разоткривање 
на исконските нагони или метафорички речено прикажувањето на 
,,голиот човек“. Сите до еден, па и оние кои заради некои свои, но туѓи 
причини се скршени, потопени во тага, веруваат во „вечната обнову-
вачка сила на љубовта“ и, верувајќи во неа, успеваат да напишат песни, 
минијатурни, кратки, долги, елегични, возбудени... песни кои „таа сила 
ја содржат во себе со толку интензитет, што таа, претворена во лирска 
енергија, се пренесува и на нас“ (Урошевиќ, 2011: 7), а со овој избор ис-
крено се надеваме дека ќе се пренесе и на вас, драги читатели.

Овој избор содржи 342 мали прослави на 342 форми на љубовта 
од современите македонски поети, подредени во пет цик луси: Вљубу
вање: „Тајна“, Тагување: „Задоцнета тажаленка“, Љубење: „Умилкување“, 
Насладување: „Домашен блуз“ и Сплотување: „Рајска соба“. Всушност, и 
циклусите во овој избор се развиваат онака како што се развива самиот 
љубовен чин – од копнеж, од приказ на идеалниот драг / идеалната 
драга, кој / која се очекува некогаш да пристигне на животниот пат, па 
до чинот кога двајцата се едно, кога посакуваниот е (или барем ни се 
чини дека е) во прегратката на оној кој својот љубовен немир го иска-

8  Мартиновски , Владимир: Побрзај и почекај, Кликер, Скопје, 2011.

жува со поетско Јас, за на крајот да се круниса со поетскиот восклик 
на страста и еротиката, кога и двете души и двете тела се претопуваат 
во една нераскинлива целина. А меѓу нив, и циклусот за тагувањето по 
изгубениот сакан, како контрапункт на само вљубување и љубење 
– циклус во кој неслучајно, тажаленката е задоцнета, оти најчесто, 
дури тогаш кога нештото ќе се изгуби се осознава неговата вистин-
ска вредност и почнува да се тагува. А дали се тагува по изгубениот и 
изгубената онакви какви што се или онакви какви што поетот/поете-
сата ги замислува дека се е дилема која никогаш до крај не може да 
ја разреши ни создавачот/пишувачот на стиховите во кои има и бол, и 
солзи, и тага, и каење, и молк, но пред сè љубов. И во сите пет циклуси 
ќе пронајдете песни од македонски поети од сите генерации – и од тра-
диционалисти, и од модернисти, и од постмодернисти, и од периодот 
на постпостмодернизмот и оние што навестуваа нов реализам, и оние 
што дебитираа(т) во периодот на изразен книжевен индивидуализам. 
Од автори кои своите први објави ги доживеаја во четириесеттите и 
педесеттите години на минатиот век, па сè до автори кои се родени во 
последната деценија на минатото или првата деценија на ова столетие. 
Но и автори кои се подзаборавени и кои како да го чекаа своето време 
преку овој избор повторно да се родат и да љубат.

*  *  *

Имагинарниот писател Морели од романот „Плочка“ на Хулио 
Кортасар, на едно место се обидува да понуди неколку начини на кои 
љубовта може да се однесува кон реалноста, па ќе каже дека постои 
љубов како шлем, љубов како „аспирин“, љубов како кревет. Онаа 
првата нуди заштита од светот, втората е некој вид аналгетик против 
реалноста, третата овозможува одмор од неа... Најголемиот дел од по-
нудените песни во овој избор можат да се читаат како вакви обиди да 
се дефинираат мноштвото феномени на љубовта: љубовта како поса-
кување, како страст, како болка, како нешто неостварено, како огледа-
ло, како тело...

Впрочем, телото е она кое постојано нè потсетува на смртното 
постоење во овој свет и тоа преку неговите манифестации на: истрај-

ност, болка, болест, задоволство, нагон, потреба, страст, стремеж кон 
моќ, расположба, страв, тегобност, грижа. Телото на другиот, нагласу-
ва А. Шопенхауер, е објект на мојата волја, објект на моето посакување, 
на стремежот за диспонирање, тоа е и предмет на нагон, воодушеву-
вање, на страст за еротско соединување, тоа е и предмет на љубов, гри-
жа, внимание и морална должност.

Од каде таа потреба за телото, своето и туѓото? Во мајчината 
утроба поточно во мајчиното тело за првпат се будиме, од женското 
тело се раѓаме. Од првиот до последниот здив опстојуваме во еден 
сетилен свет. Во него постоиме со и преку телото, со свои очи го гле-
даме светлото, ги спознаваме видливите работи, спознаваме допи-
рајќи со раката тврдо и меко, аглесто и заоблено, мазно и рапаво. Со 
јазикот во устата, нагласува Еуген Финк, вкусуваме горко и слатко, го 
вдушуваме мирисот на цвеќињата и солениот мирис на морето. Ние 
сме чувствено-сетилно отворени кон светот со и преку нашето тело, 
заклучува Финк9. Така го доживуваат телото и македонските поети и 
поетеси, но, неретко, нивниот копнеж е насочен и кон душата на сака-
ниот – кон сродната душа. Впрочем, многумина од нив, токму таму, во 
душата ја наоѓаат онаа вистинска убавина која ги привлекува – само 
таквата љубов, насочена и кон видливата и кон невидливата страна на 
саканиот е онаа која е вистинска и непоколеблива, а само песните соз-
дадени од инспирацијата која произлегува од таквото љубење може 
да допре до вистинскиот читател, па затоа, во овој избор, своето место 
го добија само таквите песни.

Во веќе споменатиот предговор кон „МИЛИНА – 77 запирања 
на здивот“, Ферид Мухиќ го поддржува мислењето дека во „младоста 
имаме лице какво што ни дал Господ, а подоцна, имаме онакво лице 
какво што самите сме си го создале. Тоа значи дека целиот проблем 
е како да ја задржиме убавината дадена од Господ, откако самите ќе 
преземеме одговорност за сопствениот изглед. И пак, одговорот е ја-
сен: со љубовта! И најубавото лице на оној кој не љуби, имено, врз кое 
не се согледува убавината како присуство на длабочината врз повр-

9  Fink, Eugen: „Moda – zavodnica“ vo Nova filozofija umjetnosti, Zagreb, 1972, 
531.

шината, бргу почнува да пропаѓа и да се изобличува“ (Мухиќ, 2008: 7). 
А одамна е констатирано дека саканата личност не може да остарее.

Се надеваме дека со читањето на стиховите кои следуваат 
на страниците што се пред вас ќе ви се врати вербата дека и во ова 
наше време, може вистински да се љуби, само треба да се изнајде вис-
тинскиот начин како да се искажат чувствата. Посакуваме и вашето 
читателско искуство со овој избор македонска љубовна лирика да се 
развива онака како што се развива и љубовта, онака како што се раз-
виваат и циклусите кои ја сочинуваат оваа целина – од копнеж и неж-
ност до најголемо читателско уживање. Дури македонскиот поет е со 
претплата „на вечна љубов и вечни времиња“, како во песната „Умил-
кување“ од Петре М. Андреевски.

За и понатаму да се љуби и на/со македонски јазик, и на маке-
донски начин... 

Весна МојсоваЧепишевска
Иван Антоновски

